
Numri i lëndës: 2022:173763 

Datë: 26.12.2023 

Numri i dokumentit:     05124694 

 

                                                                      

Ac.nr.6015/22 

 

 

GJYKATA E APELIT E KOSOVËS NË PRISHTINË, me gjyqtaren Hunaida Pasuli, në çështjen 

juridike përmbarimore të kreditorit XH.A. nga fshati ....., Komuna e Lipjanit, rr. “T...” nr..., 

kundër debitores Komuna e Lipjanit - Drejtoria Komunale e Arsimit në Lipjan, lidhur me 

çështjen përmbarimore, për kthimin në punë, duke vendosur lidhur me ankesën e kreditorit, të 

paraqitur kundër aktvendimit të Gjykatës Themelore në Prishtinë - Dega në Lipjan, 

CP.nr.303/22, të datës 29.08.2022, me datë 21.12.2023, mori këtë: 

 

 

A K T V E N D I M   

   

APROVOHET si e bazuar  ankesa e kreditorit XH.A. nga fshati ....., Komuna e Lipjanit, rr. “T...” 

nr..., ANULOHET aktvendimi i Gjykatës Themelore në Prishtinë - Dega në Lipjan, 

CP.nr.303/22, i datës 29.08.2022 dhe lënda i kthehet të njëjtës gjykatë në rishqyrtim dhe 

vendosje. 

 

A r s y e t i m 

 

Gjykata e shkallës së parë me aktvendimin e atakuar CP.nr.303/22, të datës 29.08.2022, ka 

vendosur që të Aprovohet si i bazuar prapësimi i debitorit Komunës së Lipjanit, ashtu që  

propozimi për përmbarim i kreditorit XH.A. nga fshati ....., Komuna e Lipjanit, ndaj debitorit 

Komuna e Lipjanit-Drejtoria Komunale e Arsimit, për realizimit e kërkesës jo në të holla, që ka 

të bëjë me sistemimin e kreditorit në punë dhe detyrat e punës Hedhet poshtë si i palejuar dhe 

anulohen të gjitha veprimet përmbarimore të kryera. 

Kundër këtij aktvendimi kreditori brenda afatit ligjor ka paraqitur ankesë, duke e atakuar 

aktvendimin e goditur për shkak të shkeljes së dispozitave të procedurës kontestimore dhe 

përmbarimore dhe vërtetimit të gabuar dhe jo të plotë të gjendjes faktike, me propozim që 

Gjykata e Apelit ta aprovoj ankesën si të bazuar, të anuloj aktvendimin e gjykatës së shkallës së 

parë si të pabazuar si dhe të nxjerrë vendim duke e detyruar debitoren që ta zbatojë vendimin 

duke ia njohur të gjitha të drejtat që ndërlidhen me sistemimin në vendin e punës.  

Përgjigje në ankesë nuk ka pasur. 

Gjykata e Apelit si gjykatë e shkallës së dytë, pas vlerësimit të pretendimeve ankimore lidhur 

me aktvendimin e atakuar, në mbështetje të nenit 194, 208 dhe 209  të Ligjit të Procedurës 

Kontestimore (LPK), lidhur me nenin 17 të Ligjit për Procedurën Përmbarimore (LPP), ka gjetur 

se 

 

Ankesa e kreditorit është e bazuar. 

Nga shkresat e lëndës rezulton se kreditori, me datën 14.10.2019, në gjykatën e shkallës së parë, 

ka paraqitur propozim për përmbarim, në bazë të Vendimit të Ministrisë së Punës dhe Mirëqenies 

Sociale - Inspektoratit të Punës në Prishtinë, me numër 72/2018 të datës 16.11.2018, me të cilin 

debitori është detyruar që kreditorin ta sistemoj në punët dhe detyrat e punës arsimtar i gjuhës 

shqipe, në bazë të konkursit të publikuar nga DKA-në në Lipjan, krejt në afat prej 7 ditësh nga 

dita e pranimit të këtij plotësimi të aktvendimit për përmbarim, nën kërcënim të përmbarimit të 

detyrueshëm pas plotfuqishmërisë së këtij aktvendimi për përmbarim.  

Gjykata Themelore në Prishtinë - Dega në Lipjan, duke vepruar sipas propozimit të kreditorit të 

datës 14.11.2019, me aktvendim Cp.nr. 463/19 i datës 04.03.2020, ka lejuar përmbarimin, duke 

vlerësuar se Vendimi i Ministrisë së Punës dhe Mirëqenies Sociale - Inspektoratit të Punës në 

Prishtinë, me numër 72/2018 të datës 16.11.2018, i formës së prerë me datën 06.02.2019 dhe i 

ekzekutueshëm me datë 06.02.2019, i plotëson kushtet si vendim përmbarues i dhënë në 

procedurë administrative.  

Kundër aktvendimit mbi lejimin e përmbarimit përfaqësuesja e autorizuar e debitorit ka paraqitur 

prapësim me datën 06.03.2020, duke kërkuar që të aprovohet prapësimi i debitorit dhe të 

shfuqizohet aktvendimi mbi lejimin e përmbarimit gjegjësisht të hedhet poshtë si i pabazuar.  

Gjykata Themelore në Prishtinë - Dega në  Lipjan, duke vendosur lidhur me prapësimin e 

debitorit, me aktvendimin CP.nr. 463/19 i datës 30.10.2020, ka vendosur që të refuzohet si i 

pabazuar prapësimi i debitorit Komuna e Lipjanit - Drejtoria e Arsimit në Lipjan, i paraqitur ndaj 

aktvendimit të kësaj gjykate me të cilin është lejuar përmbarimi Cp.nr. 463/19 i datës 04.03.2020.   

Gjykata e Apelit e Kosovës në Prishtinë, duke vepruar sipas ankesës së debitorit, me aktvendimin 

Ac.nr. 6300/20 i datës 20.07.2022, ka vendosur që të Aprovohet si e themeltë ankesa e debitorit 

Komuna e Lipjanit - Drejtoria e Arsimit në Lipjan, ndërsa aktvendimi i Gjykatës Themelore në 

Prishtinë - Dega në Lipjan Cp.nr.463/19 i datës 30.10.2020 Anulohet dhe çështja i kthehet të 

njëjtës gjykatë në procedim të serishëm.  

Gjykata e shkallës së parë, në rishqyrtim pas vlerësimit të prapësimit, me aktvendimin e atakuar 

Cp.nr. 303/22, i datës 29.08.2022, ka vendos që të aprovohet si i pabazuar prapësimi i debitorit, 

ashtu që propozimi për përmbarim i kreditorit për realizimin e kërkesës jo në të holla, që ka të 

bëjë me sistemimin e kreditorit në punë dhe detyrat e punës hedhet poshtë si i palejuar, duke 

vendosur më decidivisht si në dispozitiv të aktvendimit të atakuar. 

Në arsyetim të aktvendimit të atakuar, gjykata e shkallës së parë, ka vlerësuar prapësimin e 

debitorit, duke theksuar se duke u kujdesur lidhur me afatshmërinë e propozimit konstatoi se 

propozimi për përmbarim është bërë jashtë afatit ligjor, andaj u hodhe poshtë si i pa lejuar. 

Nga shkresat e lëndës shihet se kreditori propozimin për ekzekutim e ka dorëzuar në gjykatë me 

dt. 14.10.2019, ndërsa dokumenti ekzekutiv mbi bazën e të cilit ka ushtruar propozimin është 

bërë i plotfuqishëm me  dt. 06.02.2019, pra propozimi është bërë pasi të kenë kaluar 90 ditë pasi 

kreditori ka pasur mundësi të kërkoj realizimin e të drejtës subjektive të konstatuar me 

dokumentin ekzekutiv. Me dispozitat e nenit 313 të LPP-së, parashihet se “ Propozimi për 

përmbarim në bazë të dokumentit përmbarimor për kthim në vendin e punës me të cilin 

punëdhënësi është urdhëruar që punëtorin ta kthej në punë, mund të paraqitet brenda afatit prej 

Nëntëdhjetë (90) ditësh, nga dita kur vendimi është bërë i formës së prerë. Pra meqenëse kreditori 

propozimin e ka dorëzuar pas kalimit të këtij afati të paraparë me ligj, për këtë  arsye gjykata e 

aprovoi prapësimin e debitorit dhe hodhi poshtë si të pa lejuar propozimin e kreditorit për 

përmbarim dhe vendosi që ti anuloj veprimet përmbarimore të kryera në këtë çështje 

përmbarimore. 

Për mënyrën e vendosjes si në dispozitiv të aktvendimit të atakuar, gjykata e shkallës së parë i 

është referuar nenit 73 paragraf 4 dhe 313 të LPP-së.  

Gjykata e Apelit nisur nga kjo gjendje e çështjes, vlerëson se përfundimi dhe qëndrimi i gjykatës 

shkalles së parë, rreth mënyrës së vendosjes, nuk është i drejtë dhe i ligjshëm, pasi që aktvendimi 

i atakuar është marrë me shkelje thelbësore të dispozitave të procedurës kontestimore nga neni 

182 paragraf 1 të LPK-së, lidhur me nenin 313 të LPP-së.  

Aktvendimi i atakuar është i përfshirë në shkelje nga neni 313 i LPP-së, për arsye se gjykata e 

shkallës së I-rë, me rastin e shqyrtimit të propozimit për përmbarim të njëjtin e ka hedhur si të 

palejuar gjegjësisht të paafatshëm, e nga shqyrtimi i shkresave të lëndës rezulton se kreditori 

vendimin administrativ - vendimin e Trupit Ekzekutiv të Inspektoratit të Punës e ka pranuar me 

datën 31.07.2019, e cila vërtetohet nga kopja e fletë dorëzimit të inspektoratit,  ndërsa propozimi 

për përmbarim është paraqitur me datë 14.10.2019, e që nga këto rrethana rezulton se propozimi 

është brenda afatit ligjor prej 90 ditëve, siç përcaktohet me nenin 313 të LPP-së, ku përcaktohet 

se “Propozimi për përmbarim në bazë të dokumentit përmbarimor për kthim në vendin e punës 

me të cilin punëdhënësi është urdhëruar që punëtorin ta kthej në punë, mund të paraqitet brenda 

afatit prej Nëntëdhjetë (90) ditësh, nga dita kur vendimi është bërë i formës së prerë“.  

Sipas vlerësimit të Gjykatës së Apelit, gjykata e shkallës së parë ka vepruar në mënyrë të gabuar 

kur ka vendosur që propozimi për përmbarim i kreditorit të hedhet si i palejuar, për çka 

aktvendimi i atakuar u dashtë të anulohet. 

Në riprocedurë, gjykata e shkallës së parë udhëzohet të vlerësoj dhe vendos në mënyrë meritore 

lidhur me propozimin e ushtruar nga pala kreditore të cilin ligjërisht duhet ta trajtoj si të 

aftashëm, ku përmes vlerësimit të drejtë dhe në mënyrë objektive të të gjitha shkaqeve sipas 

prapësimit të ushtruar nga pala debitore, të ketë mundësi qe të merr një vendim të drejtë, i cili 

do të ketë mbështetje në provat shkresore dhe në ligj, duke u kujdesur gjithashtu që me rastin e 

vendosjes, pa marrë parasysh cili do të jetë përfundimi lidhur me çështjen lëndore, vendimi të 

përmbajë të gjitha elementet e kërkuara ligjore siç përcaktohet me dispozitën e nenit 160, lidhur 

me nenin 175 të LPK-së.  

Kompetenca e Gjykatës së Apelit për të vendosur nga ana e gjyqtarit individual në shkallë të 

dytë bazohet në nenin 3 paragraf 2 të LPP, me të cilën është paraparë se në shkallën e dytë 

vendimet i nxjerr gjyqtari individual. 

Nga të gjitha arsyet e paraqitura e në pajtim me dispozitat e nenit 194, 208, 209 paragrafi 1 pika 

d) të LPK-së, e lidhur me nenin 17 të LPP-së, u vendos si në dispozitiv të këtij aktvendimi. 

 

GJYKATA E APELIT E KOSOVËS NË PRISHTINË 

Ac.nr.6015 /22, me datë 21.12.2023 

 

                                                                                                                       Gjyqtarja           

                                   Hunaida Pasuli, 

 

 

 

 

 

 

 

 

 

 

 

 


